
మిళితకుసుమమధురఫలకలితవివిధతరువిసరవిలసితంబును నిర్వైరినానామృగసం

కులంబును సిద్ధచారణవిరాజితంబును దేవదానవగంధర్వకిన్నరపరివృతంబును

బహుపక్షీరవకోలాహలంబును దపశ్చరణాగతబ్రహ్మర్షివిభాజితంబును దేవర్షి

సమాశ్రితంబు ననిలాంబుజీర్ణపర్ణఫలమూలాశనమునిజనసమంచితంబును శమ

దమాన్వితజితేంద్రియవాలఖిల్యప్రముఖతపోధనసమాకీర్ణంబు నగుచు బ్రహ్మలో

కంబునుఁ బోలె నుల్లసిల్లుచున్న వసిష్ఠాశ్రమంబుఁ జొచ్చి యమ్మహానుభావునకుఁ

బ్రణమిల్లిన నాశీర్వదించి యప్పుడు.

	తే.	
ఒనర నుచితాసనంబున నుండఁ బనిచి, యర్హపూజలు గాంచి యధికమధుర

సరసఫలమూలములను భోజనము పెట్టి, యెలమి నున్నంతఁ గౌశికుం డిట్టు లనియె.

	క.	
మీరును నిట మీవా రగు, వారును సేమమున నున్నవారే మీవి

స్ఫారాగ్నిహోత్రతపములు, వారక నిచ్చలును మీఱి వర్తిలుచున్నే.

	వ.	
అనిన వసిష్ఠుండు సర్వంబును బ్రవర్తిల్లు ననుచు నతనిం గనుంగొని.

	మ.	
నిరతిన్ భృత్యులఁ బ్రోతె దుష్టరిపులన్ నిర్జింతె రాజ్యాంగముల్

పరిపాటిం బరికింతె ధర్మమున భూభాగంబు పాలింతె నీ

కరయన్ సేమమె నీతనూజులకుఁ గల్యాణంబె భద్రంబె యి

ద్ధర నీవారల కెల్ల నన్న నగు భద్రం బన్న నమ్మౌనియున్.

	క.	
చన నీకు విందు సేసెద, నని విశ్వామిత్రు నునిచి యంచితచిత్తం

బునఁ దలఁచి కామధేనువు, ననువుగ రప్పించి చూచి యాగవితోడన్.

	వ.	
ఈ రాజునకు సమస్తబలంబునకు విందు పెట్టవలయు నిష్టాన్నపానాదులు సృజ

యింపు మనుచుం బనుప నాసురభియు షడ్రసోపేతంబు లైనఖాద్యచోష్యలేహ్య

పేయాదివివిధవస్తువులును మృష్టాన్నరాసులు నాజ్యప్రవాహంబులును మధుర

దధికుల్యలును వివిధసూపశాకంబులును వలసినవస్తువులు సృజియింప సకల

బలంబులుం దానును బరితుష్టిగ భుజియించి యరుదందుచు నవ్వసిష్ఠు నవలో

కించి విశ్వామిత్రుండు నీచేయుసత్కృతుల కెంతయు సంతసించితి నిం కొక్కటి

వినుము.

	క.	
లక్షతురగంబులను మఱి, లక్షమదేభముల వేయిలక్షలమణులన్

లక్షలగోవుల నిచ్చెద, దక్షత నా కిమ్ము నీవు తగ నీగోవున్.

	వ.	
అనవుడు నవ్వసిష్ఠుం డెంతయు మనంబున వగచి యాకౌశికుతోడ.

	క.	
ఈధేనువు నాజీవిత, మీధేనువు నానిధాన మీధేనువు నా

సాధితకర్మముఁ బ్రాణము, నీధేనువ నాధనంబు నెల్లతపంబున్.

	క.	
నీవు జగత్త్రయ మిచ్చిన, నీజపహోమార్థసురభి నే నీఁ జాలన్

నావుడు నతికుపితుం డై యావిశ్వామిత్రనృపతి యామునిసురభిన్.

	వ.	
బలిమిం గొనిపోవ నాధేను వతిదుఃఖంబుం బొంది యాత్మలో ని ట్లుషేక్షించునే

		 ఈ పేజీలో చివరి మార్పు 28 మార్చి 2024న 04:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

